Vendim  nr. 69, datë 17.07.2009


Kolegji i Gjykatës Kushtetuese të Republikës së Shqipërisë, i përbërë nga:

Vladimir Kristo,
Kryetar i Gjykatës Kushtetuese

Kujtim Puto,

Anëtar i
“
    “



Petrit Plloçi,

Anëtar i
“
    “


në datë 17.07.2009, mori në shqyrtim paraprak kërkesën me nr.69 Akti, që i përket:

K Ë R K U E S:
OSMAN ARZA 
O B J E K T I:  
Shfuqizimi si i papajtueshëm me Kushtetutën i vendimit nr.00-2009-28 (161), datë 03.04.2009 të Kolegjit Penal të Gjykatës së Lartë (dhomë këshillimi).
Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,

V Ë R E N:
Me vendimin nr.52, datë 26.03.2007, Gjykata e Rrethit Gjyqësor Berat ka deklaruar fajtor të pandehurin Osman Arza për kryerjen e veprës penale të plagosjes së rëndë në kapërcim të kufijve të mbrojtjes së nevojshme dhe, në bazë të nenit 88/b të Kodit Penal, e ka dënuar atë me një vit e tre muaj burgim.  

Gjykata e Apelit Vlorë, me vendimin nr.310, datë 12.12.2007, ka ndryshuar vendimin nr.52, datë 26.03.2007 të Gjykatës së Rrethit Gjyqësor Berat dhe, duke e gjykuar çështjen në fakt, ka deklaruar fajtor të pandehurin Osman Arza për kryerjen e veprës penale të plagosjes së rëndë me dashje në dëm të disa personave dhe, në bazë të nenit 88/2 të K.Penal, e ka dënuar atë me pesë vjet burgim. 
Kolegji Penal i Gjykatës së Lartë, në dhomë këshillimi, me vendimin nr.00-2009-28 (161), datë 03.04.2009, ka vendosur mospranimin e rekursit të paraqitur nga i gjykuari Osman Arza.  

Kërkuesi pretendon se, vendimi i Kolegjit Penal të Gjykatës së Lartë është pasojë e një procesi të parregullt ligjor, duke parashtruar në mënyrë të përmbledhur: (i) Gjykata e Lartë nuk ka respektuar parimin e barazisë së armëve dhe parimin e kontradiktoritetit; (ii) gjykata ka detyrimin të marrë të gjitha masat që të sigurojë pjesëmarrjen e palëve apo përfaqësueve të tyre në proces, në mënyrë që ato të dëgjohen në lidhje me çështjen; (iii) në rekurs janë ngritur pretendime për shkelje procedurale që kanë ndikuar në dhënien e vendimit, si dhe për zbatimin e gabuar të ligjit penal, dhe në këto kushte Kolegji Penal duhej të kishte vendosur kalimin e çështjes për shqyrtim në seancë gjyqësore.  

Kolegji i Gjykatës Kushtetuese vlerëson se, pretendimet e kërkuesit janë haptazi të pabazuara. 

Gjykata Kushtetuese, tashmë me një jurisprudencë të konsoliduar në këtë drejtim, ka vlerësuar se është kompetencë e Kolegjit të Gjykatës së Lartë të analizojë dhe vlerësojë në dhomë këshillimi nëse shkaqet e ngritura në rekurs janë në përputhje me kërkesat e ligjit. Neni 432 i K.Pr.Penale ka parashikuar shkaqet për të cilat mund të bëhet rekurs në Gjykatën e Lartë, kurse neni 433 i po këtij kodi parashikon se, rekursi nuk pranohet në qoftë se bëhet për shkaqe të ndryshme nga ato që lejon ligji dhe se mospranimi i rekursit vendoset nga kolegji në dhomën e këshilimit, pa pjesëmarrjen e palëve. 

Pra, në rast se Kolegji në dhomën e këshillimit krijon bindjen se shkaqet e ngritura në rekurs objektivisht nuk ekzistojnë në dosjen gjyqësore, atëherë është në funksionin e tij të vendosë, në pajtim me kërkesat ligjore, mospranimin e çështjes për shqyrtim në seancë gjyqësore. Si përfundim, edhe në rastin konkret zgjidhja e çështjes me mospranim në dhomë këshillimi nuk i ka cenuar kërkuesit të drejtën për një proces të rregullt ligjor.
Sa më sipër, Kolegji i Gjykatës Kushtetuese konkludon se kërkesa nuk mund të pranohet për gjykim në seancë plenare. 

PËR KËTO ARSYE:

Kolegji i  Gjykatës Kushtetuese të Republikës së Shqipërisë, në bazë të nenit 31 të Ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

